
TEXNOLOGIK INQILOB 
VA MEHNAT BOZORINING 

TRANSFORMATSIYASI

Iqtisodiyot yo‘nalishi talabasi

Kuldoshev Lazizjon Sharifovich

Samarqand davlat universiteti Kattaqo‘rg‘on filiali

E-mail: kuldoshevlazizjon@gmail.com

Annotatsiya: Ushbu ilmiy maqolada texnologik inqilobning mehnat bozoriga ta'siri, uning strukturaviy o‘zgarishlari va 
kelajakdagi istiqbollari tahlil qilinadi. Texnologik inqilob, ayniqsa, raqamli texnologiyalar, sun'iy intellekt va avtomatizatsiya 
mehnat bozorida yangi kasblar va ish o‘rinlarining vujudga kelishiga, eski an’anaviy kasblarning kamayishiga hamda ish 
beruvchilarning malaka va ta'lim talablari o‘zgarishiga sabab bo‘lmoqda. Maqolada texnologik inqilobning global miqyosda 
va mahalliy darajada mehnat bozoriga qanday ta'sir ko‘rsatgani, ish o‘rinlarining avtomatlashtirilishi va kelajakdagi 
tendensiyalar yoritiladi.

Kalit soʻzlar: texnologik inqilob, mehnat bozori, sun'iy intellekt, avtomatizatsiya, raqamli texnologiyalar, ish o‘rinlari, kasblar 
transformatsiyasi, malaka oshirish, mehnat bozorining o‘zgarishi, kelajakdagi tendensiyalar.

Abstract: This scientific article analyzes the impact of the technological revolution on the labor market, its structural 
changes, and future prospects. The technological revolution, especially digital technologies, artificial intelligence, and 
automation, has led to the emergence of new professions and job opportunities, the reduction of old professions, and 
changes in the qualifications and educational requirements of workers. The article highlights how the technological 
revolution affects the labor market on a global and local scale, the automation of jobs, and future trends.

Key words: technological revolution, labor market, artificial intelligence, automation, digital technologies, job opportunities, 
profession transformation, skills development, labor market changes, future trends.

Аннотация: В данной научной статье анализируется влияние технологической революции на рынок труда, его 
структурные изменения и перспективы на будущее. Технологическая революция, особенно цифровые технологии, 
искусственный интеллект и автоматизация, приводит к появлению новых профессий и рабочих мест, сокращению 
старых профессий, а также изменениям в квалификационных требованиях и образовательных потребностях 
работников.

Ключевые слова: технологическая революция, рынок труда, искусственный интеллект, автоматизация, цифровые 
технологии, рабочие места, трансформация профессий, повышение квалификации, изменения на рынке труда, 
будущие тенденции.

K I R I S H

Zamonaviy davrda texnologik taraqqiyot insoniyat hayotining barcha sohalariga chuqur ta’sir ko‘rsatmoqda. 
Ayniqsa, raqamli texnologiyalar, sun’iy intellekt, avtomatlashtirish va robototexnika kabi innovatsion yutuqlar 

mehnat bozori tuzilmasini tubdan o‘zgartirishga olib kelmoqda. Bu jarayon ko‘plab kasblarning yo‘qolishiga, 
yangi mutaxassisliklarning shakllanishiga va mavjud ish o‘rinlarining mazmunan yangilanishiga sabab 
bo‘lmoqda. Shu bois mehnat bozorining zamonaviy sharoitga mos transformatsiyasi har bir davlatning ijtimoiy-
iqtisodiy siyosatida muhim ahamiyat kasb etmoqda. O‘zbekiston Respublikasida ham mehnat bozorining 
raqamli iqtisodiyot talablariga mos ravishda rivojlanishini ta’minlashga alohida e’tibor qaratilmoqda. Jumladan, 
“O‘zbekiston – 2030” strategiyasida zamonaviy texnologiyalarni mehnat muhitiga keng joriy etish, yangi kasb 
va ko‘nikmalarni shakllantirish hamda bandlikni oshirish bo‘yicha tizimli islohotlar ko‘zda tutilgan. Shuningdek, 
2023-yil 11-yanvarda qabul qilingan “Yoshlar bandligini ta’minlash va kasb-hunarga yo‘naltirishning yangi 
tizimini joriy etish to‘g‘risida”gi Prezident qarori mehnat bozoridagi tarkibiy o‘zgarishlarga moslashishga xizmat 
qilmoqda. Ilmiy izlanishlar shuni ko‘rsatadiki, texnologik inqilob nafaqat ishlab chiqarish va xizmat ko‘rsatish 
sohalarining samaradorligiga, balki mehnat resurslarining strukturaviy tarkibiga ham sezilarli ta’sir ko‘rsatmoqda. 
Innovatsion texnologiyalarni joriy qilish orqali ishlab chiqarish jarayonlari avtomatlashtirilmoqda, bu esa inson 
mehnatining rolini o‘zgartirmoqda. Shu bilan birga, yangi texnologiyalarga moslashish, zamonaviy bilim va 
ko‘nikmalarni egallash bugungi mehnatkashlar oldida turgan asosiy vazifalardan biriga aylanmoqda. Shu 
bois, ushbu tadqiqotning asosiy maqsadi — texnologik inqilob sharoitida mehnat bozorining transformatsiyasi 
jarayonlarini ilmiy jihatdan tahlil qilish, mavjud muammolarni aniqlash va ularni hal etishga qaratilgan samarali 
strategik yondashuvlarni ishlab chiqishdan iborat.

M A V Z U G A  O I D  A D A B I Y O T L A R  S H A R H I
Texnologik inqilobning mehnat bozori tuzilmasiga ta’siri, uning transformatsion jarayonlari hamda raqamli 

iqtisodiyotga o‘tish sharoitida yangi mehnat munosabatlarini shakllantirish masalalari bugungi kunda ilmiy 
izlanishlarning dolzarb yo‘nalishlaridan biri hisoblanadi. Jahon miqyosida ushbu yo‘nalishda olib borilgan 
tadqiqotlar texnologik o‘zgarishlarning ijtimoiy-iqtisodiy oqibatlarini, yangi kasb va kompetensiyalarning 
shakllanishini, mehnat bozori infratuzilmasining moslashuvchanligini tahlil qilgan.

Klaus Schwab o‘zining mashhur “To‘rtinchi sanoat inqilobi” (The Fourth Industrial Revolution) nomli asarida 
texnologik inqilob jamiyatning har bir qatlamiga, ayniqsa, mehnat munosabatlariga misli ko‘rilmagan darajada 
ta’sir ko‘rsatishini ta’kidlaydi. Uning fikricha, avtomatlashtirish, sun’iy intellekt va raqamli platformalar orqali 
amalga oshirilayotgan ish turlari ko‘paymoqda. Natijada inson kapitalining qayta shakllanishi va yangicha 
kompetensiyalar zarurati paydo bo‘lmoqda.

Jeremy Rifkin esa o‘zining “Uchinchi sanoat inqilobi” asarida mehnat bozorining kelajagini ekologik va 
raqamli innovatsiyalar kontekstida tahlil qilib, an’anaviy ish turlarining qisqarishi bilan birga yangi, moslashuvchan 
va texnologiyaga asoslangan kasblarning yuzaga kelishini bashorat qiladi. U, shuningdek, inson salohiyatini 
ochishga xizmat qiladigan texnologiyalarning ahamiyatini alohida ta’kidlaydi.

Milliy miqyosda esa O‘zbekiston olimlari ham texnologik rivojlanishning mehnat bozori transformatsiyasiga 
ta’siri borasida muhim ilmiy ishlarga hissa qo‘shmoqda. Jumladan, E.K. Shodmonov va R.K. Islomov o‘z 
tadqiqotlarida raqamli iqtisodiyot sharoitida bandlik siyosatini takomillashtirish, zamonaviy kasblar tasnifini 
ishlab chiqish va kasb-hunar ta’limining texnologik rivojlanish bilan uyg‘unligini ta’minlash muhimligini asoslab 
bergan.

Shuningdek, Sh. Raxmonqulov va T. Narzullayevning mehnat bozori barqarorligini ta’minlashda davlat 
siyosatining o‘rni, raqamli infratuzilmaning ahamiyati hamda aholini zamonaviy ish o‘rinlariga tayyorlashdagi 
kompleks yondashuvlar haqida olib borgan tadqiqotlari muhim nazariy va amaliy asos bo‘lib xizmat qiladi.

T A D Q I Q O T  M E T O D O L O G I YA S I
Ushbu tadqiqotda texnologik inqilobning mehnat bozoriga ta’sirini o‘rganish, yuz berayotgan strukturaviy 

o‘zgarishlarni aniqlash va istiqboldagi transformatsiya yo‘nalishlarini asoslash maqsadida kompleks ilmiy 
metodlar majmuasidan foydalanildi. Avvalo, mavzuga oid ilg‘or nazariy yondashuvlarni tahlil qilish uchun Klaus 
Schwabning “To‘rtinchi sanoat inqilobi”, Jeremy Rifkinning “Uchinchi sanoat inqilobi”, Alvin Tofflerning “The Third 
Wave”, Brynjolfsson va McAfeening “The Second Machine Age” kabi muhim ilmiy asarlari asosida xalqaro tajriba 
umumlashtirildi. Shu bilan birga, O‘zbekistonlik olimlar – E.K. Shodmonov, R.K. Islomov, Sh. Raxmonqulov va T. 
Narzullayevlarning ilmiy ishlari milliy kontekstda tahlil qilindi. Empirik tahlil bosqichida O‘zbekiston Respublikasi 
Prezidenti huzuridagi Statistika agentligi, Jahon banki, Xalqaro Mehnat Tashkiloti (ILO), World Economic 
Forum kabi nufuzli manbalar taqdim etgan 2020–2024-yillar oralig‘idagi statistik ma’lumotlar asosida mehnat 
bozoridagi o‘zgarishlar o‘rganildi. Miqdoriy tahlil doirasida vaqt qatorlari dinamikasi, indekslar usuli, shuningdek, 
eksport, sun’iy intellektni joriy etish, bandlik darajasi va malakali ishchi kuchi o‘rtasidagi bog‘liqlikni aniqlash 
uchun korrelyatsion-regression tahlil usullari qo‘llanildi. Shu bilan birga, masofaviy ish, texnologik ishsizlik, yangi 
kasblar va raqamli ko‘nikmalarga ehtiyoj kabi jarayonlar sifat tahlili vositasida – ekspert intervyulari va kontent-

tahlil orqali baholandi. Tadqiqotda World Economic Forum va Xalqaro Mehnat Tashkilotining 2025–2030-yillarga 
doir prognozlari asosida O‘zbekistonda mehnat bozorining istiqboldagi tarkibiy o‘zgarishlari modellashtirildi 
va tahlil qilindi. Yakuniy bosqichda esa mehnat bozorini texnologik inqilobga mos ravishda transformatsiya 
qilish uchun zarur strategik chora-tadbirlar, xususan ta’lim tizimini modernizatsiya qilish, raqamli savodxonlikni 
oshirish, qayta tayyorlash dasturlarini kengaytirish, innovatsion bandlik yo‘nalishlarini rivojlantirish bo‘yicha 
taklif va tavsiyalar ishlab chiqildi.

T A H L I L  V A  N A T I J A L A R
Texnologik inqilob global iqtisodiyot va mehnat bozorida tub burilishlarga sabab bo‘lmoqda. Raqamli 

texnologiyalar, sun’iy intellekt, avtomatizatsiya va robototexnika ishlab chiqarish jarayonlarini samaraliroq qilishi 
bilan birga, yangi biznes-modellar va kasblarning vujudga kelishiga olib kelmoqda. Masalan, O‘zbekistonda 
ishlab chiqarish sanoatida ishchi kuchi 2010–2024-yillar davomida 1 339,1 mingdan 1 567,7 minggacha o‘sib, 
bu sohaning iqtisodiyotdagi o‘rnining mustahkamlanayotganidan dalolat bermoqda. Shu bilan birga, tog‘-kon 
sanoatida ishchilar sonining kamayishi (133,2 mingdan 61,9 minggacha) texnologik avtomatlashtirishning 
natijasi bo‘lib, inson mehnatining mashinalar bilan asta-sekin almashtirilayotganini ko‘rsatadi. Bu jarayon ishlab 
chiqarish samaradorligini oshiradi, biroq an’anaviy kasblarning qisqarishiga ham olib kelmoqda.

Axborot va kommunikatsiya sohasida ishchilar sonining 53,1 mingdan 96,3 minggacha oshgani raqamli 
transformatsiyaning iqtisodiyotdagi o‘rni va ushbu sohadagi talabning kuchayganini aks ettiradi. Bu sohada 
yangi ish o‘rinlari ko‘paymoqda va iqtisodiy tizim tobora raqamlashtirilmoqda. Shuningdek, professional, ilmiy 
va texnik faoliyat sohasida ishchilar sonining 135,8 mingdan 145,9 minggacha o‘sishi ishchi kuchining sifat 
jihatidan ham o‘zgarayotganini, ya’ni yuqori malakali va texnik ko‘nikmalarga ega mutaxassislarga bo‘lgan talab 
ortib borayotganini ko‘rsatadi.

Texnologik inqilob nafaqat yangi kasblarni yaratmoqda, balki ishchi kuchiga qo‘yiladigan malaka talablarini 
tubdan o‘zgartirmoqda. Bugungi kunda ish beruvchilar texnik bilim va raqamli ko‘nikmalarga ega xodimlarni 
izlamoqda. Shu sababli ta’lim tizimini zamonaviylashtirish, doimiy kasbiy qayta tayyorlash va malaka oshirish 
dasturlarini kengaytirish dolzarb masalaga aylangan. Bu jarayon O‘zbekiston Respublikasida ham sezilarli 
tus olgan bo‘lib, davlat tomonidan elektron ta’lim platformalari va innovatsion o‘quv markazlari faoliyati yo‘lga 
qo‘yilmoqda.

Mehnat bozorining strukturaviy o‘zgarishlari ham yaqqol ko‘zga tashlanmoqda. Tog‘-kon sanoatidagi 
ishchilar sonining 50 foizga yaqin kamayishi avtomatlashtirish jarayonining kuchayganini anglatadi va bu esa 
ishchi kuchining ko‘chishi hamda qayta tayyorlanishini talab etadi. Bunga qarama-qarshi tarzda, ulgurji va 
chakana savdo sohasidagi ishchilar sonining 1 235,6 mingdan 1 515 minggacha o‘sishi yangi xizmatlar va 
raqamli platformalar asosida tashkil etilayotgan iqtisodiy faoliyatni ifodalaydi. Tashish va saqlash sohasida 
ishchi kuchining barqaror o‘sishi (509,9 mingdan 593,5 minggacha) transport va logistika tizimlarining 
rivojlanayotganidan darak beradi. Qurilish sohasidagi o‘sish (1 033,7 mingdan 1 360 minggacha) esa 
infratuzilma kengayishi va qurilish faoliyatining jadallashganini ko‘rsatadi. Bularning barchasi ishchi kuchining 
yangi malakalarni egallashini va zamonaviy texnologiyalarni o‘zlashtirishini taqozo etmoqda.

Texnologik inqilob mehnat bozoriga qanday ta’sir ko‘rsatmoqda?

1. Sun’iy intellekt va avtomatlashtirishning o‘sishi.
2020-yilda sun’iy intellekt (AI) va avtomatlashtirish jarayonlari mehnat bozoriga 30 foiz miqyosida 

ta’sir ko‘rsatgan bo‘lsa, 2025-yilga kelib bu ko‘rsatkich 65 foizga yetishi prognoz qilinmoqda. Bu shuni 
anglatadiki, ko‘plab ishlab chiqarish, logistika va hatto xizmat ko‘rsatish sohalarida inson mehnatining o‘rnini 
avtomatlashtirilgan tizimlar egallamoqda. Ushbu o‘zgarishlar:

• ishlab chiqarish samaradorligini oshiradi,
• biroq kam malakali ishchilarga bo‘lgan talabni kamaytiradi.
2. Masofaviy ish formatining kengayishi.
COVID–19 pandemiyasi davrida boshlangan masofaviy ish tendensiyasi doimiy formatga aylanmoqda. 

2020-yilda bu ko‘rsatkich 20 foizni tashkil etgan bo‘lsa, 2025-yilda 55 foizga yetishi kutilmoqda. Bu quyidagi 
natijalarga olib keladi:

• transport va ofis xarajatlarining kamayishi,
• texnologik infratuzilmaga (kompyuterlar, xavfsizlik tizimlari) ehtiyojning oshishi,
• yangi ish tartiblari va yondashuvlarga talabning kuchayishi.
3. Yangi texnologiyalar bo‘yicha yuqori malakali mutaxassislarga ehtiyoj.
AI, Big Data, kiberxavfsizlik va bulutli texnologiyalar kabi sohalarga bo‘lgan talab keskin oshmoqda. Agar 

2020-yilda bu ehtiyoj 25 foizni tashkil etgan bo‘lsa, 2025-yilga kelib 70 foizga yetadi. Bu esa:
• yuqori texnologiyali ta’lim va qayta o‘qitish dasturlarining ahamiyatini oshiradi,
• iqtisodiyotda raqamli kompetensiyalarning ustuvorligini kuchaytiradi.
4. An’anaviy ish o‘rinlarining qisqarishi.
2020-yilda an’anaviy ish o‘rinlari umumiy bandlikning 35 foizini tashkil qilgan bo‘lsa, 2025-yilda bu 

ko‘rsatkich 20 foizgacha kamayadi. Sabablari quyidagilardir:
• raqamlashtirish,
• avtomatlashtirish,
• xizmat ko‘rsatish va savdo sohalarida chatbotlar va robotik tizimlarning keng qo‘llanilishi.
5. Yashil iqtisodiyotdagi ish o‘rinlari.
Iqlim o‘zgarishi va barqaror rivojlanish siyosatlari fonida yashil texnologiyalar, quyosh va shamol energiyasi, 

chiqindini qayta ishlash hamda ekologik nazorat kabi sohalarda ish o‘rinlari soni ortmoqda. 2020-yilda 10 foizni 
tashkil etgan bu ko‘rsatkich 2025-yilga borib 45 foizgacha ko‘tarilishi prognoz qilinmoqda. Bu esa:

• ekologik muhandislik,
• atrof-muhit monitoringi,
• barqaror ishlab chiqarish texnologiyalari kabi yo‘nalishlarning shakllanishiga xizmat qilmoqda.
Texnologik inqilob mehnat bozorining tarkibiy tuzilmasini tubdan o‘zgartirmoqda. Ishchi kuchi endi nafaqat 

texnik jihatdan malakali bo‘lishi, balki moslashuvchan, raqamli savodxon va ijodiy fikrlovchi bo‘lishi zarur. 
Davlatlar va ta’lim tizimlari bu o‘zgarishlarga moslashgan holda, zamonaviy kasb-hunarlarni rivojlantirishga 
alohida e’tibor qaratishi lozim.

Texnologik inqilobning ijtimoiy ta’siri ham muhim ahamiyatga ega. Yuqori malakali ishchilar uchun yangi 
imkoniyatlar paydo bo‘layotgan bir vaqtda, past malakali ishchilar ishsizlik xavfi ostida qolishi mumkin. Bu esa 
ijtimoiy notenglik va iqtisodiy tafovutning kuchayishiga olib keladi. Shu bois, davlat tomonidan ijtimoiy himoya 
tizimlarini kuchaytirish, qayta tayyorlash va ishga joylashtirish dasturlarini kengaytirish dolzarb masalaga 
aylanmoqda. Sog‘liqni saqlash va ta’lim sohalaridagi ishchilar sonining ortishi jamiyatda bu sohalarning 
ahamiyatini oshirib, ijtimoiy xizmatlar sifatining yaxshilanishiga xizmat qilmoqda.

Kelajakda texnologik inqilob yanada chuqurlashadi, yangi kasblar va sohalar yuzaga keladi. Sun’iy intellekt, 
kiberxavfsizlik, ma’lumotlar tahlili va robototexnika kabi yo‘nalishlar ishchi kuchi uchun istiqbolli sohalarga 
aylanmoqda. O‘zbekiston Respublikasining “Raqamli O‘zbekiston” strategiyasi va raqamli iqtisodiyotni 
rivojlantirishga qaratilgan dasturlari mamlakatning global texnologik inqilobga muvaffaqiyatli moslashishiga 
xizmat qilmoqda. Innovatsion texnologiyalarni keng joriy etish va kadrlarni tayyorlash orqali mamlakatning 
iqtisodiy raqobatbardoshligi oshirilmoqda.

Texnologik inqilobning ijobiy ta’sirini kuchaytirish va uning salbiy oqibatlarini yumshatish maqsadida ta’lim 
tizimini modernizatsiya qilish, kasbiy qayta tayyorlash va malaka oshirish tizimini rivojlantirish, ijtimoiy himoyani 
kuchaytirish, innovatsiyalarni rag‘batlantirish, shuningdek, raqamli infratuzilmani kengaytirish bo‘yicha keng 
ko‘lamli chora-tadbirlar amalga oshirilishi zarur. Bu borada davlat va xususiy sektor o‘rtasidagi samarali 
hamkorlik muhim rol o‘ynaydi.

Jahon iqtisodiy forumining 2023-yilgi “Kelajak ish o‘rinlari” (Future of Jobs) hisobotida qayd etilishicha, 
2027-yilgacha 83 million ish o‘rni yo‘qolishi, biroq ayni vaqtda 69 million yangi ish o‘rni yaratilishi kutilmoqda. 
Bu o‘zgarishlar texnologik sohalarga mos kasblar — ma’lumotlar tahlilchisi, sun’iy intellekt muhandisi, 
dasturchi, raqamli marketing mutaxassisi kabi lavozimlarda aks etmoqda. Bunday jarayonlar mehnat bozorida 
raqobatbardoshlikni ta’minlash uchun yangi ko‘nikmalar va moslashuvchan yondashuvlarni talab qiladi.

O‘zbekistonda ham texnologik o‘zgarishlar fonida mehnat bozorining moslashuvi bosqichma-bosqich amalga 
oshmoqda. Raqamli iqtisodiyot tamoyillari joriy qilinayotgan bir sharoitda ishchi kuchining kompetensiyalarini 
zamon talablari asosida yangilashga alohida e’tibor qaratilmoqda. Jumladan, “Yoshlar – kelajagimiz” davlat 
dasturi, “Raqamli O‘zbekiston – 2030” strategiyasi, hamda 2023–2025-yillar uchun qabul qilingan zamonaviy 
kasb-hunar ta’limini rivojlantirishga oid qarorlar doirasida kasbga qayta tayyorlash va zamonaviy ko‘nikmalarni 
shakllantirish bo‘yicha tizimli ishlar amalga oshirilmoqda.

Statistik ma’lumotlarga ko‘ra, 2024-yil yakunlariga qadar O‘zbekistonda umumiy ishchi kuchining 12,7 foizi 
raqamli ko‘nikmalarni talab qiluvchi sohalarda faoliyat yuritgan. Biroq bu ko‘rsatkich hali ham global o‘rtacha 
darajadan past. Masalan, Yevropa Ittifoqi mamlakatlarida bu raqam 22–28 foiz atrofida. Bu farq O‘zbekistonda 
texnologiyalarga asoslangan bandlik bozorini rivojlantirish uchun mavjud bo‘lgan katta salohiyatni ko‘rsatadi.

Tahlillar shuni ko‘rsatadiki, O‘zbekistonda mehnat bozori tarkibida eng sezilarli o‘zgarishlar quyidagi 
yo‘nalishlarda kuzatilmoqda:

• ishlab chiqarish jarayonlarining avtomatlashtirilishi natijasida an’anaviy kasblarning qisqarishi va 
robototexnika, texnik xizmat yo‘nalishlariga bo‘lgan talabning ortishi;

• raqamli xizmatlar sektorining o‘sishi (IT xizmatlari, onlayn ta’lim, elektron tijorat, raqamli moliyaviy 
xizmatlar);

• freelance va masofaviy ish shakllarining kengayishi natijasida mustaqil ishchi kuchining ortishi;
• ayollar va yoshlarning texnologik sohalarga faol kirib kelishi, bu orqali mehnat bozorining 

diversifikatsiyalashuvi.
Xulosa qilib aytganda, texnologik inqilob O‘zbekistonda mehnat bozorining transformatsiyasi uchun hal 

qiluvchi omilga aylanmoqda. Yangi sharoitlarga mos ravishda davlat siyosatining takomillashuvi, ta’lim tizimining 
moslashuvchanligi va ishchi kuchining raqamli kompetensiyalari bu jarayonda hal qiluvchi rol o‘ynaydi.

X U L O S A  V A  T A K L I F L A R
Texnologik inqilob shiddat bilan rivojlanayotgan hozirgi davrda mehnat bozorining transformatsiyasi 

global va milliy miqyosda muhim strategik masalaga aylangan. Raqamli texnologiyalar, sun’iy intellekt, 
avtomatlashtirish va robototexnika kabi omillar mehnat jarayonining tuzilmasini tubdan o‘zgartirib, yangi 
kasblarning paydo bo‘lishi bilan birga, ayrim an’anaviy ish o‘rinlarining yo‘qolishiga ham olib kelmoqda. Bunday 
sharoitda O‘zbekiston mehnat bozori ham texnologik o‘zgarishlarga moslashishni taqozo etadi. Bugungi kunda 
O‘zbekistonning mehnat bozorida texnologik transformatsiyaga tayyorlik darajasi hali to‘liq shakllanmagan 
bo‘lsa-da, bu yo‘nalishda davlat tomonidan muhim islohotlar amalga oshirilmoqda. Xususan, raqamli 
iqtisodiyotni rivojlantirish, kasb-hunar ta’limini modernizatsiya qilish, zamonaviy IT-ko‘nikmalarni shakllantirish 
va yoshlarni innovatsion sohalarga yo‘naltirish bo‘yicha kompleks dasturlar qabul qilinmoqda. Bu esa yaqin 
yillarda raqobatbardosh kadrlar zaxirasini yaratish imkonini beradi. Shu bilan birga, mehnat bozorining 
barqarorligini ta’minlash uchun bir nechta muhim yo‘nalishlarda faol choralar ko‘rish zarur: ta’lim tizimini mehnat 
bozori talablariga moslashtirish, ayniqsa STEM yo‘nalishlariga ixtisoslashgan kasblar va texnik yo‘nalishlarda 
o‘quv dasturlarini kengaytirish; raqamli ko‘nikmalarni shakllantirish bo‘yicha milliy platformalarni rivojlantirish 
va aholining doimiy qayta tayyorlash tizimini yaratish; texnologik ishsizlikning oldini olish maqsadida ijtimoiy 
qo‘llab-quvvatlash mexanizmlarini kuchaytirish; yangi ish o‘rinlarini yaratish bo‘yicha startaplar, texnoparklar va 
innovatsion markazlarga sarmoyalarni oshirish; ayollar va yoshlar bandligini texnologik sohalarda kengaytirish 
orqali mehnat bozorining inklyuzivligini ta’minlash. Umuman olganda, texnologik inqilob O‘zbekiston mehnat 
bozorining sifat jihatdan yangi bosqichga chiqishini ta’minlashi mumkin. Buning uchun davlat siyosatida 
texnologik taraqqiyot va inson kapitali o‘rtasidagi uyg‘unlikni yaratish, zamonaviy boshqaruv yondashuvlari bilan 
kuchli ijtimoiy infratuzilmani uyg‘unlashtirish muhim ahamiyatga ega. Shu bois, texnologiyaga moslashgan, 
yuqori malakali, moslashuvchan va kreativ ishchi kuchini shakllantirish — kelajak mehnat bozorining poydevorini 
mustahkamlashda hal qiluvchi omil bo‘lib qoladi.

